
    Á miña irmá Sabela, que nos deixou un día de Nadal para fundirse no Universo. Nunca esqueceremos as súas palabras feiticeiras nin o seu sorriso infindo.




    Boa viaxe, amoriño!


  




  

    PERSONAXES




    DON FAUSTINO




    O director do circo. Un home nervioso e un pouco mandón.




    RINGO E RANGO




    Un par de pallasos medorentos e choromicas.




    DOUTOR MÁXIMO




    Un vello mago a quen case nunca lle saen ben os trucos.




    VOANDEIRA




    A trapecista. Adoito anda lesionada porque é un chisco zoupona.




    MÍSTER FERA




    O domador, un mangallón que é tan grande coma inocente. Vai sempre acompañado da súa cabra Violiña.




    VIOLIÑA




    Unha cabra con afección a tocar o violín.




    DIRECTOR DO BANCO




    Un personaxe moi amable cando temos cartos, pero que ten o don de desaparecer cando precisamos del.




    NITA e RITA




    Unha parella de irmás xubiladas. Nita crese moi lista, aínda que non é para tanto. E Rita crese un pouco parva, aínda que se cadra non é tal.




    PROPIETARIO




    O dono do local. Home cobizoso e desconfiado.




    OS HOME VOITRE




    Aves preeiras. Agochan o seu verdadeiro rostro detrás dunha máscara. Hai que coidarse moito deles porque en canto un se descoida, déixante sen nada.


  




  

    LANCE PRIMEIRO


  




  

    ESCENARIO




    Unha oficina bancaria desmantelada. Os mobles están espallados por todos os sitios e cubertos por sabas. No fondo, presidindo a estancia, unha gran caixa forte de aceiro. No lateral dereito está a porta de vidro da entrada. No lateral esquerdo hai dúas portas, unha leva a un despacho e a outra, a un almacén.

    ESCENA I




    Entre lusco e fusco, pola porta da oficina entran as primeiras raiolas dos farois. Escóitanse voces fóra. RINGO, o pallaso, achégase ao escaparate e mira cara a dentro, esmagando o seu nariz vermello contra o vidro.




    RINGO: Non se ve nada.




    RANGO: Nada de nada!




    MÍSTER FERA: Paréceme que chegamos tarde.




    DOUTOR MÁXIMO: Manda truco! Tarde de máis, coma sempre!




    VOANDEIRA: Non! Coido que ao fondo vin unha luz.




    DON FAUSTINO: A que estades agardando? Abride a porta.




    MÍSTER FERA: (Movendo o picaporte.) Está aberta!




    RINGO E RANGO: Beeennn!




    MÍSTER FERA entorna a porta e asómase.




    DON FAUSTINO: Por que non entras?




    MÍSTER FERA: Hai moito silencio.




    VOANDEIRA: Déixame pasar a min, pasmón!




    VOANDEIRA aparta a MÍSTER FERA e entra. Atópao todo apagado.




    VOANDEIRA: Que estraño! Asegúrovos que hai un momento había luz.




    Van entrando en fila india.




    DON FAUSTINO: Non se ve a ninguén...




    DOUTOR MÁXIMO: Pois non ían deixar a porta aberta e marchar.




    RINGO E RANGO: Hai perigo?




    MÍSTER FERA: Non, o camiño está libre.




    RINGO E RANGO: Vamos logo!




    RINGO e RANGO empurran os demais para pasar, que van caendo a rolos polo local. Escóitanse berros e exclamacións.




    TODOS: Aaaaaiiiii! Uuuuuiiiii! Oooooiiiii!




    VOANDEIRA: Coidado, rapaces!




    MÍSTER FERA: Pero que facedes? Ides escangallalo todo!




    DON FAUSTINO: Amodo, ho!




    DOUTOR MÁXIMO: Manda truco!




    RINGO: (Medorento.) Isto está moi escuro...




    RANGO: Moi, moi escuro...




    RINGO: Seguro que hai pantasmas.




    RANGO: E monstros.




    RINGO e RANGO abrázanse e comezan a berrar.




    RINGO E RANGO: Temos meeedooo!




    DON FAUSTINO: Shiisss… Calade dunha vez!




    RINGO: Quen nos vai escoitar?




    RANGO: (Mirando para os lados.) Os chuchasangues?




    VOANDEIRA: Non digades máis parvadas.




    DON FAUSTINO: Que alguén faga algo, por favor!




    DOUTOR MÁXIMO: (Sinalando ao fondo.) Mirade para alí! (Todos miran.)




    Chiiissspuuúnnn,




    chiiissspaaánnn,




    que se faga a luz




    nun pispás!!!




    MÁXICO prende a luz no interruptor sen que ninguén o vexa.




    RINGO E RANGO: Beeennn!




    Vemos a VOANDEIRA, a trapecista, ataviada con traxe curto de tule adobiado con estrelas moradas; leva a xogo un parasol multicolor. MÍSTER FERA, o domador, leva calzóns curtos de cor vermella e chaqueta axustada dourada. Vai canda el a súa inseparable VIOLIÑA, a cabra do circo, a quen lle encanta tocar o violín en canto non a miran. DOUTOR MÁXIMO, o mago, loce capa e sombreiro esfiados. RINGO e RANGO, os pallasos, visten de maneira charramangueira con traxes de cores brillantes e grandes zapatos. Só os diferencia o chapeu, un de cor amarela e outro de cor morada. DON FAUSTINO, o director, enche xenerosamente un chaqué laranxa brillante e un sombreiro de cor marrón. Porta un cartel que leva escrito en grandes letras douradas CIRCO 
RINGO RANGO

